Коми Республикаса Веськӧдлан котыр да «ЛУКОЙЛ» компания паськӧдісны ёртасьӧм йылысь артмӧдчӧм

Талун Сыктывкарын Коми Республикаса юрнуӧдысь Вячеслав Гайзер да «ЛУКОЙЛ» компанияса президент Вагит Алекперов кырымалісны 2014 во вылӧ республикаса Веськӧдлан котыр да компания костын талунъя артмӧдчӧм дорӧ сёрнигижӧд. Документын пасйисны производственнӧй уджын, социальнӧй кӧсйысьӧмъяс збыльмӧдӧмын, объектъяс видзӧмын, Коми Республикаса мусир прӧдукта да биару ньӧбысьясӧс коставлытӧг могмӧдӧмын, а сідзжӧ экология да кадръяс серти мероприятиеяс нуӧдӧмын медшӧр туйвизьяс.

Торйӧн нин, сёрнигижӧд серти ӧтув кутасны збыльмӧдны Ярега кар кодь посёлокын социальнӧй юкӧн сӧвмӧдан уджтаслысь медводдза этап 42,5 миллион шайт мында финансируйтӧмӧн. Виччыссьӧ, мый сьӧмсӧ сетасны «Шахтёр» спорткомплекслы, челядьӧс 32 №-а видзанінлы да 15 №-а школалы.

Таысь кындзи, компания сетас «ЛУКОЙЛ-Коми» производственнӧй удж мутасса муниципальнӧй юкӧнъясын социальнӧй да мукӧд уджтас финансируйтӧм вылӧ 118 миллион шайт сьӧм Коми Республикаса Веськӧдлан котыркӧд сёрнитчӧмӧн. Таысь кындзи, документ серти артыштӧма ньӧбны торъя оборудование аварияяс дырйи мусир да мусир прӧдукта киссьӧмсӧ йӧршитӧм да бырӧдӧм вылӧ.

Кыкнанладорсаяс сідзжӧ сёрнитчисны сы йылысь, медым Коми Республикаса олысьясӧс медводдзаяс лыдын босьтісны «ЛУКОЙЛ-Коми» предприятиеясӧ прӧст уджалан местаяс вылӧ, лӧсялӧны кӧ налӧн квалификацияясыс.

Ассяньыс Коми Республикаса Веськӧдлан котыр вӧзйис олӧмӧ пӧртысь федеральнӧй органъяс водзын примитны нормативнӧй акт, мыйӧн лоӧ урчитӧма промышленнӧй объектъяс стрӧитӧм вылӧ недыр кад муясӧн вӧдитчигӧн видз-му овмӧс производство воштӧмъяс бергӧдан да убытоклы рӧштшӧт вӧчан пӧрадоксӧ. Кутасны сетны отсӧг коммунальнӧй овмӧсӧн биару да мусир прӧдуктаяс видзӧмысь, шоныд энергияысь да биару нуан-ваян сетӧм услугаясысь ас кадӧ мынтысьӧмын, а сідзжӧ помӧдз вештасны «ЛУКОЙЛ» группаса организацияяс водзын воддза воясся уджйӧз.

«Ми решитім Коми Республика мутасын восьтны выль профильнӧй бизнес — генерация, стрӧитны электростанция. Ярега вылын лоӧ стрӧитӧма электростанция, коді кутас сетны ру да электроэнергия, медым видзны местрождение да сетны сылы позянлун сӧвмыны. Талун миянлы зэв ёна оз тырмы шоныд сы вылӧ, медым шонтыны пластъяссӧ. Куим во чӧжӧн ми планируйтам Ярегаса местрождение перйӧмсӧ ыдждӧдны тайӧ инвестицияяс отсӧгӧн. Татшӧм жӧ решение примитӧма и Усинскса месторождение вылын, вывті сьӧкыд сэтшӧм пластъяс серти, кутшӧмъясӧс ми талун перъям. Та дырйи, дерт жӧ, парогенерация лоӧ и попутнӧй биарулы, кутшӧмӧс ми босьтам. Планъяс ыджыдӧсь, инвестиционнӧй уджтас быдмӧ. «ЛУКОЙЛ-Коми» серти и таво и матысса куим вонас содӧ инвестиция», - висьталіс Вагит Алекперов.

Коми Республика мутасын 2014 воын «ЛУКОЙЛ» кӧсйӧ перйыны мусир 10,1 миллион тоннаысь оз этшаджык, попутнӧй мусир биару — 660 миллион кубометрысь оз этшаджык. «ЛУКОЙЛ-Ухтанефтепереработка» завод вылын кӧсйӧны переработайтны 3,87 миллион тоннаӧдз мусир да сетны 3 миллион тонна гӧгӧр дась прӧдукция.

«Быд во колӧ прӧверитны республика мутасын збыльмӧдан планъяссӧ, сэтшӧмторъяс, кутшӧмъяс вермасны лоны тӧдчанаӧн талунъя лун вылӧ. Кырымалӧм сёрнигижӧдыс татшӧмторъяссӧ урчитӧ. Ми шуам ыджыд аттьӧ Вагит Юсуфовичлы [Вагит Юсуфович Алекперов - «ЛУКОЙЛ» ВАК-са президент] да компаниялы сыысь, мый тайӧ документас чужисны содтӧд выль аспектъяс, кутшӧмъяс йитчӧмаӧсь республикалӧн социальнӧя ёртасьӧмкӧд. Кырымалӧма зэв ыджыд уджалан блок Ярега серти, ми сёрнитчим, мый ӧтув вынъясӧн сэні кутам сӧвмӧдны оланін сфера, медым йӧзыс вермисны бурмӧдны оланін условиеяссӧ, уна удж кутас мунны экология видзӧм кузя. Ӧти кывйӧн кӧ – зэв унатор, ставсӧ стӧч урчитӧма, мыйяс компаниялӧн уджын да республикалӧн олӧмын лоӧны зэв коланаӧсь да тӧдчанаӧсь», - висьталіс кырымалӧм бӧрын Вячеслав Гайзер.

